
ПщIэ зыхуэтщI щIэджыкIакIуэ лъапIэхэ! 2022 гъэм и 
япэ илъэс ныкъуэм ди газетыр зыIэрыхьэну хуейхэм абы 
щытрадзэну пIалъэр дыгъэгъазэм и 23-м еух.

«Адыгэ псалъэм» тедзэным феужьэрэкIыну, иужь 
дыдэ махуэхэм нэвмыгъэсыну фыкъыхудоджэ. Ди ныб-
жьэгъу пэжу адэкIи фыкъэнэну, дунеймрэ лъэпкъым- 
рэ ехьэлIа Iуэхугъуэ нэхъыщхьэхэм анэдэлъхубзэмкIэ 
къыдэкI газет закъуэмкIэ зыщывгъэгъуэзэным къы-
пыф щэну фыхуеймэ, фигу къыдогъэкIыж «Адыгэ пса-
лъэм» мазихым и уасэр:

унэм ныфхуахьынумэ - сом 724-рэ кIэпIейкIэ 80-рэ;
фэ езым пощтым къыщеIыфхыжынумэ - сом 660-рэ.
«Адыгэ псалъэм» щытевдзэ хъунущ КъБР-м пощт 

зэпыщIэныгъэхэмкIэ и управленэм и IуэхущIапIэ псоми. 
Ди индексыр П 5894.

Къэбэрдей-Балъкъэр 
Республикэм и Парламентым и 

депутатхэм гу зылъатапхъэ
Къэбэрдей-Балъкъэр Республи-

кэм и Парламентым и зи чэзу зэIу-
щIэр 2021 гъэм дыгъэгъазэм и                  
23-м екIуэкIынущ.

ЩыщIидзэнур сыхьэти 10-рщ.
КъБР-м и Парламентым и 

пресс-IуэхущIапIэ.

КъБР-м и Правительст-
вэм и Унэм щекIуэкIащ 
 республикэм и Iэтащхьэм         
и нэIэм щIэту лажьэ Стра-
тегие зыужьыныгъэмрэ 
лъэпкъ проектхэмкIэ и со-
ветым хэтхэм я зэIущIэ. 
Абы къыщапщытащ ди 
щIыналъэм щагъэзащIэ 
лъэпкъ проектхэм ящыщу 
2021 гъэм къриубыдэу зэ-
фIахар. Гулъытэ хэха хуа-
щIащ «Демографие», 
«Узын шагъэр хъумэн» про-
ектхэу Урысей Федерацэм 
и Президентым лъэпкъ 
зыу жьыныгъэм и дежкIэ 
мыхьэнэшхуэ зиIэу къыхи-
гъэщхьэхукIахэм. Зэ хуэ-
сым хэтащ КъБР-м и Iэта-
щхьэ КIуэкIуэ Казбек, 
 КъБР-м и Правительствэм 
и УнафэщI Мусуков Алий, 
 КъБР-м и Iэтащхьэм и Ад-
министрацэм и пашэ Къуэ-
дзокъуэ Мухьэмэд, КъБР-м  
и  Правительствэм  хэтхэр, 
ди щIыналъэм и министер-
ствэхэмрэ ведомствэ хэм-
рэ, еджапIэ нэхъыщ хьэ хэм 
я унафэщIхэр, республи-
кэм и щIыналъэ хэмрэ къа-
лэхэмрэ я ад  минис т ра цэ-
хэм я Iэтащхьэхэр, жыла-
гъуэ зэгу хьэ ныгъэхэм я 
лIы кIуэхэр.

ЗЭIУЩIЭР къызэIузыха 
 КIуэ  кIуэ Казбек пэублэ 
 пса  лъэм къыщыхигъэщащ 
 къэ    рал  властым и дежкIэ  
2021 гъэр лэжьыгъэ куп щIа-
фIэ    хэм кIэ гъэнщIауэ зэ ры- 
щы тар. 

- Дэ тхузэфIэкIащ щIына-
лъэ экономикэмрэ хьэрычэ-
тыщIэ IэнатIэмрэ я лъаб-
жьэхэр щIэзых мардэ 
 ткIийхэр зэрыхъукIэ дымы-
гъэувын. Абы къиша ехъу -
лIэ ныгъэхэм ящыщщ ди 
 хэхъуэхэр нэхъыбэ зэры-
хъуар, бюджет IэнатIэм щы-
лажьэхэм дазэрыдэпыкъу-
фар. Апхуэдэу проценти 10-
кIэ хэдгъэхъуащ лэжьа-
пщIэм, къэкIуэну илъэсым           
и бюджетым хэдгъэхьащ            
социальнэ зыужьыныгъэ и 
лъэныкъуэкIэ мыхьэнэшхуэ 
зиIэ Iуэхугъуэхэр зэфIэ хы-
ным текIуэдэну мылъкур, 
 льготэ зиIэ цIыху щхьэхуэхэр 
хущхъуэкIэ, школакIуэхэр 
зэреджэ тхылъхэмкIэ къызэ-
гъэпэщыныр абы хэту, - къы-
хигъэщащ КIуэкIуэм. - Мыб-
дежым мыхьэнэшхуэ яIэщ 
лъэпкъ проектхэм. Ахэр гъ э-
зэщIэным хухахащ сом ме-
ларди 8,5-рэ. Ар республи-
кэм и экономикэм и дежкIэ 
хэлъхьэныгъэ инщ икIи еп-
хащ лэжьапIэ IэнатIэщIэхэр 
къызэIухыным, улахуэм хэ-
гъэхъуэным, Iуэху зехьэ кIэ-
хэр егъэфIэкIуэным. 

Лъэпкъ проектхэр 2021 
гъэм ди щIыналъэм гъэзэ-
щIа зэрыщыхъуам теухуауэ 
зэIущIэм къыщыпсэлъащ 
КъБР-м экономикэ зыужьы-
ны гъэмкIэ и министр Рахаев 

Мэрем кIуам КъБР-м и 
Парламентым щекIуэкIащ 
Рождество парламент зэIу-
щIэхэм я VI щIыналъэ Iы-
хьэр. Ар хэтщ Пётр Езанэр 
къы  зэралъхурэ илъэс 
 350-рэ зэрырикъум ири-
хьэлIэу къызэрагъэпэщ XXX 
дунейпсо рождество (хъу-
ромэ) еджэныгъэхэм.

ЗЭIУЩIЭМ хэтащ КъБР-м и 
Парламентым и УнафэщI 
 Егоровэ Татьянэ, Пяти-
горскрэ Черкесскрэ я архие-
пископ Феофилакт, КъБР-м и 
Мус лъымэнхэм я IуэхущIа-
пIэм и унафэщIым и къуэдзэ 
Сыжажэ Алим, КъБР-м и Iэ-
тащхьэмрэ Правительст-
вэмрэ я лIыкIуэу КъБР-м и 
Парламентым щыIэ ДыщэкI 
Мадинэ, КъБР-м и Iэтащхьэм 
и чэнджэщэгъу Тюбеев Аль-
берт сымэ, депутатхэр. Ап-
хуэдэуи зэIущIэм видеозэ-
пыщIэныгъэ Iэмалхэр къа-
гъэ сэбэпу хэтащ министер-
ствэхэм, ведомствэхэм я 
уна фэщIхэр, Къэбэрдей-
Балъ   къэр къэрал университе-
тым, Къбэрдей-Балъкъэр 
къэ  рал мэкъумэш акаде-
мием я студентхэр, Къэбэр-
дей-Балъкъэр щIэныгъэ 
цент рым и лэжьакIуэхэр. 

ЗэIущIэр къызэIуихащ икIи 
иригъэкIуэкIащ Парламен-
тым и УнафэщI Егоровэ Та-
тьянэ. Абы жиIащ Урысейм и 

Къэбэрдей-Балъкъэрым и Iэтащхьэ КIуэкIуэ 
Казбек Урысей ФСБ-м и Управленэу Къэбэр-
дей-Балъкъэр Республикэм щыIэм и лэ-
жьакIуэхэмрэ IэнатIэм и ветеранхэмрэ ехъуэ-
хъуащ я IэщIагъэм ехьэлIа махуэшхуэмкIэ - 
Урысей Федерацэм ШынагъуэншагъэмкIэ и 
органхэм я лэжьакIуэм и махуэмкIэ. Абы и 
щIыхькIэ къызэрагъэпэща гуфIэгъуэ зэ-
хуэсым республикэм и Iэтащхьэм щIыхь 
тхылъхэр щаритащ къулыкъум къыщыхэ-
жаныкIахэм. 

ФСБ-м и Управленэу КъБР-м щыIэм и лэ-
жьакIуэхэм я IэщIагъэм епха махуэшхуэмкIэ 
 ехъуэхъуу, КIуэкIуэ Казбек жиIащ: «Дэ нобэ, 
 дыгъэгъазэм и 20-м, догъэлъапIэ пэжу, псэе-
мыблэжу хэкум къулыкъу хуэзыщIэ цIыху къа-
рууфIэхэр, хахуэхэр, къэралым и конституцэ 
ухуэныгъэмрэ щхьэхуитыныгъэмрэ зыхъумэхэр. 
ФСБ-м и Управленэу КъБР-м щыIэм и лэ жьа-
кIуэхэр адрейхэм сыт щыгъуи къахощ я IэщIа-
гъэмкIэ зэфIэкI лъагэхэр зэрабгъэдэлъымкIэ, 
яхэлъ лIыгъэмкIэ, хуагъэув къалэнхэр я гъащIэм 
хуемыплъэкIыжу ягъэзэщIэну зэрыхьэ зы рымкIэ. 
Япэ ита нэхъыжьхэм я щапхъэ дахэм фытету, фэ 
экстремизмэмрэ терроризмэмрэ,  Iулъхьэ зэ Iэ-
пыхынымрэ щIэпхъаджащIэ гуп зэщIэгъэуIуа-  
хэм ялэжь хабзэншагъэхэмрэ фапэщIоувэ, 
псынщIэу икIи жэуаплыныгъэр зых эф щIэу. Дэ 
пщIэшхуэ худощI Управленэм и лэ жьакIуэхэм 
щIыналъэм и социально-политикэ зэпIэзэ ры-
тыныгъэр, жылагъуэм, цIыхухэм я шынагъуэн-
шагъэр, мамыр псэукIэр хъумэным хуащI хэлъ-
хьэныгъэ иным. ФIыщIэ фхузощI фи IэщIагъэм 
фызэрыхуэпэжым, Хэкум фыкъэмыланджэу 
къу лыкъу зэрыхуэфщIэм папщIэ. Си гумрэ си 
псэмрэ къабгъэдэкIыу сынывохъуэхъу узынша-
гъэ быдэ, къару, бэшэчыгъэ фиIэну, фызыпэрыт 
къулыкъум ехъулIэныгъэхэр щызыIэрывгъэхьэ-
ну». 

Щэбэт кIуам Черкесск къалэм щызэIу-
щIащ КъБР-м и Iэтащхьэ КIуэкIуэ Каз-
бек, КъШР-м и Iэтащхьэ Темрезов Ра-
шид, Адыгэ Республикэм и Iэтащхьэ 
 КъумпIыл Мурат, Ставрополь крайм и гу-
бернатор Владимиров Владимир сымэ. 
Хэгъэгу унафэщIхэм ЗэгурыIуэныгъэ 
зэращIылIащ республикищыр къы зэ-
рыунэхурэ илъэси 100 зэрырикъум ехьэ-
лIа дауэдапщэхэр щрагъэкIуэкIкIэ зэ-
рызэдэлэжьэнум теухуауэ. 

ЗЭIУЩIЭР къыщызэIуихым КъШР-м и Iэ-
тащхьэ Темрезов Рашид жиIащ: «Си гуа-
пэу Къэрэшей-Шэрджэсым и щIыналъэм 
фыкъызогъэблагъэ. Ди республикэр зэ-
пызыщIэр лIэщIыгъуэкIэрэ къыддекIуэкI 
тхыдэм и закъуэкъым, атIэ ди цIыхубэм я 
зэхуаку дэлъ зэкъуэшыгъэрщ, лъэпкъ 
зэныбжьэгъугъэ гуапэрщ. Тхыдэм мызэ-
мытIэу къыхощыж, зыр адрейм дыдэIэпы-
къужу, гугъуехьхэр зэгъусэу къызэднэкIыу, 
ди ехъулIэныгъэхэмрэ текIуэныгъэхэмрэ 
зэдэдгуэшу дыкъызэрыгъуэгурыкIуам те-
ухуа Iуэхугъуэхэр. Аращ къэралым и къару 
нэхъыщхьэри, щIыналъэхэм лъабжьэ  
яхуэхъури». 

ЗэгурыIуэныгъэм Iэ щыщIадзым КъБР-м 
и Iэтащхьэ КIуэкIуэ Казбек Темрезовым 
фIыщIэ хуищIащ: «Псом япэу Рашид 
 Бориспий и къуэм фIыщIэ хуэсщIыну сы-
хуейщ мыпхуэдэ зэIущIэр я хэгъэгум           
ще дгъэкIуэкIынымкIэ, ди хэгъэгухэм             
щы щыIэ щытыкIэхэмрэ гугъуехьхэмрэ ды-
теп сэлъыхьыну Iэмал къы зэ рытхузэ-
ригъэпэщам щхьэкIэ. Республикищым я 

илъэсищэр щагъэлъэпIэну 2022 гъэм ипэ 
къихуэу дызэрызэхуэзам мыхьэнэшхуэ 
иIэщ. А махуэшхуэм Къэбэрдей-Балъ-
къэрым, Къэрэшей-Шэрджэсым, Адыгейм 
ис цIыхубэм я дежкIэ мыхьэнэ ин зэриIэр 
къыдэкIуэтей щIэблэм я деж нэтхьэсыныр 
ди къалэну солъытэ. Iуэхугъуэ куэд къэ тIэ-
тынущ абы ирихьэлIэу, ди къуэш республи-
кэм и лIыкIуэхэри хэту. Къалэн куэд ди па-
щхьэ къитщ, егъэджэныгъэм, туризмэм 
зегъэужьыным, псоми зэдай проектхэр 
гъэзэщIэным теухуауэ». 

- Зэкъуэш лъэпкъхэм я зэхуаку дэлъ зэ-
пыщIэныгъэм и гугъу пщIымэ, ар гъэ къэс 
нэхъ быдэ хъууэ аращ, абыкIэ сэбэп мэхъу, 
щэнхабзэм и лэжьакIуэхэмрэ творческэ 
гупхэмрэ. Экономикэм ехьэлIауэ жыпIэ-
мэ, мэкъумэш IэнатIэмрэ туризмэмрэ те-
ухуа проект зэдайхэр диIэщ. Егъэджэ-
ныгъэ проектхэми зэрызедгъэужьыным 
иужь дитщ, ар IT-технологиерщ, математи-
кэрщ. АбыкIэ Адыгейм ехъулIэныгъэ нэ-
хъыбэ зыIэригъэхьащи, Iуэхум и пIалъэр 
абыхэм дагъэщIэнщ. Ди къэралыр щыIэху, 
абы ис лъэпкъхэми я зэкъуэтыныгъэр 
кIуэдынукъым», - дыщIигъуащ ди респуб-
ликэм и Iэтащхьэм. 

КIуэкIуэ Казбек Темрезов Рашид зи уна-
фэщI республикэм и зэIузэпэщыныгъэм 
теухуауэ ящIэ псори къадэхъуну ехъуэ-
хъуащ. 

Iэтащхьэхэр а махуэм щыIащ КъШР-м и 
Сурэт галереем икIи Къэрэшей-Шэрджэ-
сыр илъэси 100 зэрырикъум теухуа гъэлъэ-
гъуэныгъэм еплъащ. 

КЪЭБАРТ  Мирэ. 

ЗэгурыIуэныгъэ зэращIылIэ

Къэбэрдей-Балъкъэрым 
зэрызиужьым и нэщэнэхэр

Борис. Абы зэрыжиIамкIэ, 
дызэрыт илъэсым респуб-
ликэм щагъэзащIэ щIына-
лъэ проект 41-рэ. Мыгувэу 
яутIыпщынущ ухуэныгъэ 
 инхэр щекIуэкIа объект 
 88-рэ. Лъэпкъ проектхэр я 
тегъэщIапIэу республикэм 
щащIащ еджапIэрэ сабий 
гъэсапIэу 63-рэ. Апхуэдэхэщ, 
къапщтэмэ, еджакIуэ 500 
екIуалIэу Шэджэм къалэм, 
ныбжьыщIэ 250-рэ щеджэну 
Солдатскэ станицэм да-
щIыхьа курыт школхэр, 
Звёзднэ жылэм щаухуа са-
бий садыр, Бахъсэн къалэм 
щаутIыпща Узыншагъэр 
щрагъэфакIуэ физкультурэ 
IуэхущIапIэр, Псыхъурей 
 къуажэм щаухуа спорт 
пэшышхуэр, республикэм и 
курыт школхэм къыщызэ-
Iуаха спорт пэш 17-р, 
цIыхухэр псыкIэ къызэгъэ-
пэ щыным епха объект 11-р, 
псори зэхэту километри 
104,4-рэ зи кIыхьагъ автомо-
биль гъуэгу Iыхьэу 30-р. 
 КъинэмыщIауэ, кхъахэ  хъуа 
унэхэм къыщIагъэкIа цIы ху-
хэм папщIэ къащэ хуащ 
псэупIэ 291-рэ, зыхуей 
 хуагъэзэжащ пщIантIэрэ 
цIыху кIуапIэ щIыпIэхэу            
123-рэ. Къэбгъэлъагъуэмэ,                       
а лэжьыгъэхэр процент                       
82,6-кIэ нэхъыбэщ, нэгъа-
бэрейм елъытауэ, апхуэ-
дэуи процент 76,1-кIэ япэ 
ищащ, урысейпсо бжыгъэ-
хэм ятепщIыхьмэ. 

- Дызэрыхьэну илъэсы-
щIэм ди республикэм щауб-
лэнущ «Лэжьыгъэм къыпыкI 
хъерыр» лъэпкъ  проектыр. 

Абы епха зэ гурыIуэ ныгъэ- 
хэм Iэ тед дза  кIэщ, - къыщIи-
гъуащ Рахаевым. - Ари яхэту, 
лъэпкъ проектхэр гъэзэ щIэ-
ным 2022 гъэм хуаутIыпщы-
нущ сом меларди 7,3-рэ. 
ЕтIа нэгъэ зэфIэдгъэкIыну-
хэм хохьэ егъэджэныгъэм, 
 узыншагъэр хъумэным, щэн-
хабзэм, спортым, нэ гъуэщI 
социальнэ IэнатIэ-хэм ехьэ-
лIа зэгъэпэщыныгъэ лэжьы-
гъэхэр, ухуэныгъэщIэхэр, 
дэ Iэпыкъуныгъэ зэмы лIэу-
жьыгъуэхэр. Налшык щы зэ-
фIэкIынущ спорт комплекс 
иным ехьэлIа лэ жьыгъэхэр, 
Нарткъалэ, Куба, Прохладнэ 
жылэхэм дащIыхь курыт 
школхэм я ухуэныгъэхэри 
яухынущ. Псо  ри зэхэту къы-
зэгъэпэща хъунущ еджакIуэ 
1785-м  папщIэ тIысыпIэхэр. 
Къэбэрдей, ШоджэнцIыкIум 
и цIэр зезыхьэ уэрамхэм, 
республикэ гуащэгъэджэгу 
теат рым, Дыгулыбгъуей 
 къуа  жэм дэт щэнхабзэмкIэ 
унэм, автомобиль гъуэгухэм 
ехьэлIа зэгъэпэщыжыныгъэ 
лэжьыгъэхэр, яухуэнущ 
Щэн хабзэ зыужьыныгъэм и 
центр - ахэри хьэзыр хъунущ 
къэкIуэну илъэсым къриу-
быдэу. 

КъБР-м и Iэтащхьэм жэр-
дэм къыхилъхьащ ухуэны-
гъэхэр зэрекIуэкIым видео-
кIэлъыплъыныгъэ, монито-
ринг-паспорт, гъуэгу картэ 
хуэдэхэр къыхузэгъэпэ щы-
ным теухуауэ. А Iуэхугъуэхэр 
къагъэсэбэпыфынущ ухуэ-
ны гъэхэр щекIуэкI щIына-
лъэхэм я администрацэхэм 
я Iэтащхьэхэм. 

«Демографие» лъэпкъ 
проектым къыщыгъэлъэ-
гъуахэр республикэм гъэзэ-
щIа зэрыщыхъум тепсэ лъы-
хьащ КъБР-м лэжьыгъэмрэ 
социальнэ дэIэпыкъуны-
гъэмкIэ и министр Асанов 
Алим. «Сабий зыгъуэт уна-
гъуэхэм мылъкукIэ защIэ-
гъэкъуэн» щIыналъэ проек-
тым ипкъ иткIэ, унагъуэхэм 
ягъуэтащ  сом меларди            
5,2-м техуэ дэIэпыкъуныгъэ. 
«ЦIыхухэр IэнатIэкIэ къы-
зэгъэпэщын» проектыр и 
лъабжьэу цIыху 600-м щIи-
гъум зрагъэгъуэтыфащ етIу-
анэ IэщIагъэхэр. КIуэкIуэ 
Казбек мы IэнатIэри къыху-
риджащ социальнэ Iуэху-
тхьэбзэхэр гъэзэщIэным 
 бж ы  гъэхэр зи лъабжьэ тех-
нологиехэр нэхъ шэщIауэ 
къыщагъэсэбэпыну. 

КъБР-м ухуэныгъэмрэ 
псэу пIэ-коммунальнэ хо-
зяйст вэмкIэ и министр Бэр-
бэч Алим зэхуэсым зэрыщы-
жиIамкIэ, «ЦIыхухэр Iэна-
тIэкIэ къызэгъэпэщын» про-
ектым къриубыдэу сабий 
садхэм къыщызэIуахынущ 
нэхъ цIыкIухэр зэкIуалIэ 
 хъуну гупи 9. Апхуэдэ гупхэр 
мы зэманым щолажьэ 
Звёздный, Бахъсэн Ипщэ, 
Бэтэх жылэхэм. Мыгувэу 
апхуэдэ иIэнущ Налшык и 
«Стрелкэ» хьэблэми. 

КъБР-м спортымкIэ и ми-
нистр Хьэсанэ Ислъам къы-
зэхуэсахэр щыгъуазэ хуи-
щIащ «Спортыр - гъащIэм и 
мардэщ» проектым ипкъ 
 иткIэ курыт школхэм папщIэ 
спорт Iэмэпсымэ зэмылIэу-

жьыгъуэ куэд къызэращэ-
хуам. 2022 гъэм Шэджэм 
Ищхъэрэ къуажэм щаухуэ-
ну я мурадщ IэрыщI мыл 
джафэ зытелъ утыкурэ топ 
ущыджэгу хъуну губгъуэрэ. 

«Узыншагъэр хъумэн» 
лъэпкъ проектым зэIущIэм 
щытепсэлъыхьащ КъБР-м 
узыншагъэр хъумэнымкIэ          
и министр Къалэбатэ Рус-
там. Абы зэрыжиIамкIэ, а 
федеральнэ проектыр и 
 лъабжьэу республикэм 
 щолэжь щIыналъэ проекти 
6-м. Апхуэдэхэщ сыма-  
джэм пэщIэдзэ дэIэпы-
къуныгъэ етыным, лышх 
узыфэм пэщIэтыным, сы-
маджэщхэр медицинэ тех-
никэ пэрытхэмкIэ, Iэмэп сы-
мэхэмкIэ къызэгъэпэ щы-
ным, бгъэIэпхъуэ хъу меди-
цинэ IуэхущIапIэ цIыкIухэр 
къызэIухыным епха проект-
хэр. КъинэмыщIауэ, ОМС-м 
къыпэкIуэ мылъкумкIэ сом 
мелард 1,2-рэ хуэкIуэ дэIэ-
пыкъуныгъэ ягъуэтащ лышх 
узыфэр зыпкърыт сыма-
джэхэм. ЩIыналъэ меди-
цинэ IэнатIэм зыщрагъэужь 
бжыгъэр зи лъабжьэ тех-
нологием. «ВИМИС» про-
граммэр щылэжьэнущ 
«Лышх», «Гум епха узы фэ-
хэр», «Акушерство», «Элек-
трон медицинэ картэ», «Те-
лемедицинэ чэнджэщхэр» 
унэтIыныгъэхэм. 

ЗэIущIэм щыжаIа псори 
къызэщIикъуэжу, къэпсэ-
лъащ КIуэкIуэ Казбек. Абы 
къулыкъущIэхэм къалэн 
ящи щIащ нэхъыбэу гу зы-
лъатэн хуей унэтIыныгъэхэм 
набдзэгубдзаплъэу хущы-
тыну. Псом хуэмыдэу къы-
хигъэщащ экономикэр нэ-
хъыбэу зыхуэныкъуэ IэщIа-
гъэлIхэмкIэ IэнатIэхэр къы-
зэгъэпэщыным егугъун 
зэ рыхуейр. Республикэм и 
Iэтащхьэм къыхигъэбел-
джы лыкIащ щIыналъэр 
 нэхъ зыхуэныкъуэ IэщIагъэ-
хэр. Апхуэдэхэщ цIыхухэм 
Iуэхутхьэбзэ яхуэщIэным, 
турист, ухуэныгъэ IэнатIэхэм 
епхахэм. 

- IэнатIэхэр зыхуэныкъуэ Iэ-
щIагъэлIхэмкIэ, лэжьа кIуэ -
хэмкIэ ирикъуу къызэ-
гъэпэщыныр иджырей лъэ-
хъэнэм мыхьэнэшхуэ зиIэ 
Iуэхугъуэщ. Дэтхэнэ министр-
ми ищIэн хуейщ зи пашэ Iэна-
тIэр зыхуэныкъуэр, псом 
хуэмыдэу лэжьакIуэхэр, а 
Iуэхури жыжьаплъэу ира-
гъэкIуэкIын хуейщ, - къыхи-
гъэщащ КIуэкIуэ Казбек. - 
Курыт щIэныгъэрэ IэщIа-
гъэрэ щрагъэгъуэт еджа-
пIэхэр зыхуей-зыхуэфIкIэ 
къы   зэгъэпэщыпхъэщ. Абы-
хэм IэщIагъэ щызэзыгъэ-
гъуэт щIалэгъуалэращ 
лъэпкъ экономикэр адэкIи 
къэ зыIэтыну дызыщыгугъыр.

КъБР-м и Iэтащхьэмрэ и
 Правительствэмрэ я 

пресс-IуэхущIапIэ.  

лэжьакIуэшхуэу щытахэм 
ящыщ Пётр Езанэм Урысейр 
дуней псом къыщалъытэ 
къэралыгъуэ лъэрызехьэ хъу-
ным гуащIэшхуэ зэрыхи-
лъхьар. ИкIи кIэщIу къытеу-
выIащ Пётр Езанэм иригъэ-
кIуэкIа зэхъуэкIыныгъэш хуэ-
хэр гъащIэм и лъэныкъуэ 
куэ дым ехьэлIауэ, къыхуэ сэ-
бэпауэ зэрыщытам. А ре-
формэхэм ящыщу Егоровэм 
нэхъ зэпкърихащ къэрал 
ухуэкIэмрэ абы щызекIуэ хаб-
зэ хэмрэ ехьэлIахэр. Пётр Еза-
нэм къыхилъхьа IуэхущIэхэм 
къэралыр хуашащ ухуэкIэ-
щIэм, экономикэ зэпIэзэ ры-
тым, езым къыщIигъэкIхэм 
зэрыхэхъуам, нэгъуэщI куэд-
ми. А зэхъуэкIыныгъэхэрщ 
Уры сей къэралыгъуэр и зыу-
жьыкIэкIэ къызыкIэрыху ад-
рей къэралхэм ялъэщIэзы-
гъэхьэжар, уеблэмэ дунейпсо 
утыку изышар. 

- Пётр Езанэм и реформэ-
хэм я фIыгъэкIэ Урысейм 
 дунейпсо Iуэхухэм увыпIэ 
щхьэхуэ щиубыдащ, урысей 
щIэныгъэм и лъабжьэр игъэ-
тIылъащ, щэнхабзэ, меди-
цинэ IэнатIэхэм зыужьыны-

гъэшхуэ ягъуэтащ, - жиIащ 
Егоровэм. - Пётр Езанэм 1703 
гъэм Урысей къэралы-
гъуэшхуэм и къалащхьэу щы-
та Петербург иухуащ.

Егоровэм и къэпсэлъэны-
гъэм къыхэщащ зи гугъу ищI 
зэхъуэкIыныгъэхэр члисэ 
Iуэхухэми ехьэлIауэ зэрыщы-
тар. Светскэ зэхэтыкIэм нэхъ 
ехьэлIауэ зызыхъуэжахэм 
ящыщу спикерым къыхигъэ-
белджылыкIащ тхылъ къыдэ-
гъэкIыныр. Пётр Езанэм и 
лъэхъэнэм и пэкIэ къыдэкIыу 
щытар диным къыщагъэсэ-
бэпхэрат, ауэ щIэныгъэм 
еужьэ рэкIыу зэрызиужьым, 
гъащIэр ипэкIэ зэрыкIуатэм 
къы хэкIыу тхылъ къыдэгъэ-
кIыным мыхьэнэшхуэ иIэу 
къыщIэкIащ. 

Архиепископ Феофилакт 
жиIащ Пётр Езанэм и лъэ-
хъэнэм екIуэкIа зэхъуэкIыны-
гъэхэмрэ абы и Iуэху бгъэ-
дыхьэкIэу щытахэмрэ нэсу 
къыдгурыIуэн папщIэ, лъэны-
къуэ куэдкIэ зэгъэщIэн, джын 
зэрыхуейр. «Зи цIэр тхыдэм 
къыхэна а цIыху щэджащэм 
мурадышхуэхэр зыхуигъэу-
выжырт и къэралым сыт и 

лъэныкъуэкIи щхьэпэн па-
пщIэ, абы и гупсысэхэмрэ           
Iуэ хущIафэхэмрэ здынэмыс 
 щы Iэтэкъым. Щэнхабзэм, ар-
хитектурэм, ухуэныгъэм гу-
лъытэ хэха хуищIырт. Абы 
иухуа Сантк-Петерург къа- 
лэр УрысейищIэм и джэлэс 
 хъуауэ жыпIэ хъунущ», - 
жиIащ архиепископым. 

Тхыдэ щIэныгъэхэм я док-
тор, Къэбэрдей-Балъкъэр 
щIэ  ныгъэ центрым и уна-
фэщIым и къуэдзэ Абазэ 
Алексей жиIащ Пётр Езанэр 
тхыдэм къыхэщыж къэрал 
лэжьакIуэшхуэу зэрыщытар, 
щIыналъэ зыужьыныгъэр 
къы зыпэкIуа Iуэхугъуэхэр 
илъэс куэдкIэ къызэрагъэ-
сэбэпар, нобэми абыхэм я 
лъэужьыр нэрылъагъуу зэ -
ры щытыр. Ар убгъуауэ теп-
сэлъыхьащ унэтIыныгъэ хэха-
хэм щекIуэкIа зэхъуэкIыны-
гъэхэм, Кавказым щыIа зыу-
жьыныгъэм, къэрал Iуэхумрэ 
дин Iуэхумрэ къызэрызэдэ-
гъуэгурыкIуам, нэгъуэщIхэ-
ми. 

КъБР-м граждан жылагъуэ 
IуэхущIапIэхэм ядэлэжьэ-
нымрэ лъэпкъ IуэхухэмкIэ и 

министрым и къалэнхэр зы-
гъэзащIэ КIурашын Анзор и 
гугъу ищIащ 1990 гъэхэм 
къэрал политикэ ухуэкIэмрэ 
къэрал идеологиемрэ за-
хъуэжа нэужь, цIыхухэми 
диным нэгъуэщI еплъыкIэ 
 хуаIэ зэрыхъуар. Апхуэдэуи 
КIурашыным жиIащ дин хаб-
зэхэр нобэ псэкупсэ гъэсэны-
гъэм щыщ зы Iыхьэу зэры-
щытыр, Къэбэрдей-Балъкъэ-
рым ит дин зэгухьэныгъэхэм 
къэралым хуищI гулъытэмрэ 
зэрыдэIэпыкъумрэ ар уб-
гъуауэ тепсэлъыхьащ. 

Министрым и псалъэхэм 
къыпищэу, Сыжажэ Алим 
жиIащ къэралымрэ динры-
лажьэмрэ нобэ зы бзэкIэ 
зэрызэпсэлъэфыр, хэкIыпIэ-
хэр къызэрызэдагъуэтыр. Ап-
хуэдэ зэпыщIэныгъэм и зы 
хэкIыпIэу Сижажэм къелъы тэ 
къыдэкIуэтей щIэблэм псэ-
купсэ гъэсэныгъэ ябгъэ-
дэлъхьэныр. 

Апхуэдэу зэIущIэм къыщып-
сэлъащ КъБР-м и Парламен-
тым ЩэнхабзэмкIэ, граждан 
жылагъуэм зегъэужьнымрэ 
хъыбарегъащIэ политикэмкIэ 
и комитетым хэт, Балъкъэр 

къэрал театрым и актрисэ 
 Бечеловэ Людмилэ, Алек-
сандровкэ станицэм дэт 9-нэ 
курыт еджапIэм макъамэм-
кIэ и егъэджакIуэ Шиляго Га-
линэ сымэ. 

КъаIэта Iуэхум и мы-
хьэнэмрэ нобэрей гъащIэм 
зэрыхэзагъэмрэ теухуауэ 
къэп сэлъащ Парламентым 
ЕгъэджэныгъэмкIэ, щIэны-
гъэмрэ щIалэгъуалэ поли-
тикэмкIэ и комитетым и уна-
фэщI Емуз Нинэ, «ЛДПР» 
фрак цэм и Iэтащхьэ Без-           
годькэ Владимир, КъБР-м и 
Iэтащхьэмрэ Правительст-
вэмрэ я лIыкIуэу КъБР-м и 
Пар ламентым щыIэ ДыщэкI 
Мадинэ сымэ. 

ЗэIущIэм и кIэухым Егоро-
вэ Татьянэ жиIащ зэIущIэр 
щхьэпэу зэрыщытар, Пётр 
Езанэм и лъэхъэнэм екIуэкIа 
зэхъуэкIыныгъэхэмрэ абыхэм 
къапэкIуахэмрэ иджыри зэ 
егупсысыжыну Iэмал зэра -
Iар, дяпэкIи уи щIэныгъэм 
зезыгъэужь, гъэщIэгъуэн 
куэд къыщыпщIэ, цIыхухэм я 
еплъыкIэхэр къыщаIуатэ 
мып  худэ зэхуэсхэр зэрыра-
гъэкIуэкIынур. «Уи хэкум и 
тхыдэр фIыуэ пщIэныр 
щхьэпэщ уи блэкIам дерс 
къы хэпхыурэ ипэкIэ укIуэ тэ-
нымкIэ», - жиIащ Парламен-
тым и УнафэщIым. 

НЭЩIЭПЫДЖЭ
Замирэ. 

Хэкум и тхыдэмрэ дин хабзэхэмрэ

КIуэкIуэ  Казбек  ФСБ-м и 
Управленэу КъБР-м щыIэм  и 

лэжьакIуэхэмрэ IэнатIэм и 
ветеранхэмрэ ехъуэхъуащ  я 

IэщIагъэм епха махуэшхуэмкIэ



 

Дунейм  щыхъыбархэр

ГъэзэщIакIуэ
гупым я япэ зэхуэс

Энергетикэм и махуэ

ИлъэсыщIэм - ехъулIэныгъэфIхэмкIэ

ЩIэныгъэр япэ игъэщыпхъэ 
лъэпкъ Iуэхухэм ящыщ зы щы-
хъуащ ди къэралым. Уеблэмэ абы 
зрагъэужьын папщIэ лъэпкъ 
 проект щхьэхуэ яубзыхуащ. Ар зэ-
хэзылъхьахэм зэрыжаIэмкIэ, 
 федеральнэ Iэмалхэр къагъэсэ-
бэпу а проектым Урысей Федера-
цэм и хэгъэгу псори хэтыным 
мыхьэнэшхуэ иIэщ щIыналъэхэм 
щIэныгъэм зыщрагъэужьыным-
кIэ. Технологиехэм, экономикэм, 
псэу кIэм ехьэлIауэ ипэкIэ ды-
кIуэтэну дыхуеймэ, хэкIыпIэу щы-
Iэр щIэныгъэм пщIэ, гулъытэ хуэ-
щIынырщ, ар ипэ игъэщынырщ. 

ЩIЭНЫГЪЭМРЭ  технологиехэмрэ  
я илъэсым зи  гугъу тщIы Iуэхум 
фIыуэ зригъэ хъуэжын хуеящ, къи-
щынэмыщIауэ, абы къалэн къыт-
щещI мы унэтIы ныгъэм щекIуэкIа-
хэр къэтпщытэжу, Къэбэрдей-Балъ-
къэрым и щIэ ныгъэ, технологие             
зыу жьыныгъэр зыхуэдэм гу лъыт-
тэжыну. 

КъБР-м и Iэтащхьэм деж щыIэ 
Эксперт  аналитикэ советым лэ жьэн 
зэрыщIидзэрэ мызэ-мытIэу иужь 
ихьащ Къэбэрдей-Балъкъэр Рес-
публикэм щIэныгъэмкIэ и Iуэху зы-
тетыр къипщытэну. Сыт щхьэкIэ 
жыпIэмэ, советым и къалэн нэ-
хъыщхьэр щIэныгъэ лъабжьэ иIэу           
а IэнатIэм и щытыкIэр зэпкъри-
хынырщ, гугъуехьхэм я хэкIыпIэхэр 
къигъуэтынырщ. Абы хэтщ ЩIэны-
гъэ къэхутакIуэ институтхэмрэ 
еджапIэ нэхъыщхьэхэмрэ я щIэны-
гъэлI пашэхэм нэмыщI, IэнатIэ 
пэрыт IэщIагъэлIхэмрэ хьэры чэ-
тыщIэхэмрэ. Къапщтэмэ, советыр 
Iуэхум теухуауэ щIэныгъэлIхэр, Iэ-
щIагъэлIхэр, жылагъуэм, хабзэу-
зыху, гъэзэщIакIуэ властхэм я лIы-
кIуэхэр щызэпсалъэ утыкущ. 

Ди жагъуэ зэрыхъущи, урысей 
щIэныгъэм иужьрей илъэсхэм халъ-
хьа зэхъуэкIыныгъэхэм ар эко-
номикэм куэдкIэ пэIэщIэ ищIащ,  ар 
щынэрылъагъущ ди республикэ- 
ми. Къэбэрдей-Балъкъэрым и со-
циально-экономикэ зыужьыны -
гъэм щIэныгъэр и тегъэщIапIэу 
 пху жыIэнукъым. Абы пщIэ хуа щIы-
щэкъым. ЩIыуэпс хъугъуэфIы-
гъуэхэмрэ щIэныгъэ лъабжьэфIрэ 
зиIэ Къэбэрдей-Балъкъэрым и зыу-
жьыныгъэр Урысей Федерацэм и 
адрей хэгъуэгухэм яйм къыкIэроху. 
ЩIэныгъэр япэ изыгъэщ, къэхутэ -  
н ыгъэхэр езыгъэкIуэкI щIыналъэхэ-
ращ иджырей технологиехэр къэ-
зыгъэIурыщIэфыр, абы ахъшэрэ Iэ-
малхэмрэ хухэзыххэращ къэралым 
щыпашэр. Нэрылъагъущ зи щIэ-
ныгъэмрэ технологиехэмрэ зы зыу-
жьам и экономикэри псэукIэ ри нэхъ 
зэрефIакIуэр. 

Ди республикэм щIэныгъэм хуиIэ 
бгъэдыхьэкIэр зэпкърыпхмэ, ди 
щIэныгъэр бюджетым зэрепхар бо-
лъагъу, абы мылъкуу халъхьэри, 
 адрей щIыналъэхэм елъытауэ, куэд 
хъуркъым. Ауэ пэжщ, статистикэм 
къыщыхьа бжыгъэхэм уеплъмэ, 
рес публикэм щекIуэкI къэхутэны-
гъэ лэжьыгъэхэм трагъэкIуадэм хэ-
хъуащ, Кавказ Ищхъэрэм и адрей 
хэгъуэгухэми хуэдэу, Къэбэрдей- 
Балъкъэрми щIэныгъэ къэхутакIуэ 
институтхэм я мылъкум и процент 
70-р бюджетым къыхэкIыу аращ. 

УкъызытеувыIэн хуейхэм ящыщщ 
ди экономикэр инновацэ гъуэ гу-
щIэм зэрытехьэ щIыкIэр. НобэкIэ         
ар зэдгъэхъулIэнымкIэ Iэмалхэр 

Къэбэрдей - Балъкъэрым къэралыгъуэ 
зэ риухуэрэ илъэси 100 щрикъум ири-
хьэлIэу зэфIагъэкIын хуей лэжьыгъэ нэ-
хъыщхьэхэм ящыщ зыщ ЩоджэнцIы-
кIум и уэрамыр зэIузэпэщ щIыныр.

ЛЭЖЬЫГЪЭХЭР и гуащIэгъуэу щокIуэкI 
КIыщокъуэм и уэрамым къыщыщIэдзауэ 
Толстойм и уэрамым нэсыху. КIыщокъуэм        
и уэрамым къыщыщIэдзауэ Нэгумэм и 
уэрамым нэсыху зэгъэпэщыжыныгъэ лэ-
жьы гъэхэр щызэфIагъэкIа нэужь, Iуэхум 
щы пащэнущ Толстойм и уэрамымрэ Заха-
ровым и уэрамымрэ зэпызыщIэ гъуэгу 
Iыхьэм.

ИлъэсыщIэм ипэ къихуэу КIыщокъуэм и 
уэрамым къыщыщIэдзауэ Нэгумэм и уэ-   
рамым нэсыху коммуникацэ хуэIухуэщIэ-

ЩIэныгъэлIхэмрэ доху-
тырхэмрэ «COVID-19» зи 
фIэщыгъэ коронавиру-
сыщIэм и нэщэнэ нэ-
хъыщхьэхэр хъарзынэу 
къахута хъуащ иужьрей 
илъэситIым. Ар къызэуа-
лIэхэм  я  нэхъыбэм я 
 лъыр Iув ещI, я темпера-
турэр дрегъэкIуей, щхьэуз 
къарет, псчэ  гъущэм ире-
гъэубыд, жы пIэ  нуращи, 
къарууншэ ещI.

МЫХЭРАЩ дохутырхэм 
нэ хъыбэрэ гу зылъатэр. 
Апхуэдэу щыт пэтми, 
 штам мыщIэ къежьэху 
къэс  кIэ, узыфэм   еплъэщIэ 
егъуэт, къахута нэщэнэхэм 
темыхуэ е емыщхь гуэрхэр 
къыхагъэкI. «Рос пот реб-
над зор»-м хъыбар къы-
зэритамкIэ, Африкэ Ипщэ 
Республикэм къыщежьауэ 
нобэкIэ дунейм зыщеубгъу 
фIэщыгъэщIэ зрата штам-
мыщIэм. «Омикрон» - 
аращ абы зэреджэр. ЛIэу-
жьыгъуэщIэр иджыри нэ-
су къэхута хъуакъым, ауэ 
ар зыпкърыту къыщIа-
гъэща цIыхухэм сыма-
джагъэр зэрырахьэкIым 
теухуауэ гу зылъытапхъэ 
зыбжанэ къыхагъэкIауэ 
щы  Iэщ.

«Омикрон»-р зэуэлIахэм 
я нэхъыбэм я Iэп къ лъэп-
къыр щIэлIэу, шхы ным я 
гур хуэмыкIуэу, я гур къы-
дэмыжу, я къарур къа-

Дунейр зэщIэзыщта коронавирус 
узыфэм пэщIэтыным икIи абы земы-
гъэубгъуным теухуа зэIущIэ Тыжьей 
(Кыщпэк) къуажэм дэт КIуэкIуэ Валерэ 
и цIэр зезыхьэ курыт еджапIэм иджыб-
лагъэ щекIуэкIащ.

УЗЫМ и ягъэу цIыхум и узыншагъэм 
екIым, ар зыпкърыкIами гугъу дыдэу 
 зэ рызиужьыжым теухуа псалъэмакъ 
купщIафIэ къызэхуэсахэм ядригъэ кIуэ-
кIащ къуажэ амбулаторэм и унафэщI 
Урысбий Мадинэ. Абы зэпкърыхауэ дэт-
хэнэм дежи нихьэсащ коронавирусыр 
зищIысыр, ар цIыху Iэпкълъэпкъым и   
жьы  кIуапIэхэмрэ тхьэмбылымрэ зэ-
реуэр, абы къыдекIуэкI нэщэнэхэр, зиу-
жьым-зихъуэжурэ штамм зэмылIэу-
жьыгъуэхэр зэригъуэтыр. Дохутырым 
цIыхухэм къагуригъэIуащ узыфэм ури пэ-
щIэтыну мастэ зыхегъэлъхьэным нэхъ 
 IэмалыфI зэрыщымыIэр, вакцинэм Iэп-
кълъэпкъым и иммунитетыр вирусым 
зэрыпэщIэтын къару къызэрыритыр.

ЗэIущIэм хэтащ Бахъсэн щIыналъэм 
щIыпIэ унафэр щызехьэнымкIэ и къу-
лыкъущIапIэм и унафэщIым и къуэдзэ 
Къэзан Заур. Абы къызэхуэсахэр щи-
гъэгъуэзащ Бахъсэн щIыналъэм корона-
вирусым и IуэхукIэ щыщыIэ щытыкIэм. 
«НобэкIэ дыгупсысэнуи, къекIуэкI узым 
ды зэрыпэщIэтын нэгъуэщI Iэмал къэт-

Краснодар къалэм щекIуэкIащ АСА 134 
хабзэ пыухыкIа зимыIэ зэзауэхэмкIэ 
 дунейпсо зэхьэзэхуэ. Пшыхьым хиубыдэу 
щыIа зэIущIэ 11-м нэхъыщхьэу къыща-
лъытэрт Къэбэрдей-Балъкъэрым щыщ 
Багъ Алийрэ Новокузнецк къикIа Кошкин 
Андрейрэ я зэпэщIэтыныгъэр.

ГУЛЪЫТЭ нэхъ зыхуащI спортсменхэм                
я зэIущIэр раунди 5-кIэ екIуэкIащ. Япэ                      
Iы хьэхэм зэхьэрхуэрэгъухэр зэхуэдэу зэ -
зэуащ, ещанэм къыщыщIэдзауэ ди                          
лъэп къэгъум тепщэныгъэр иубыдащ икIи 
 ет хуанэ Iыхьэр иухыху ар зыIэщIигъэкIа - 
къым.  Судьяхэм   зэдэарэзыуэ   зэпэ  щIэ - 
ны гъэ нэхъыщхьэм Багъ Алий щытекIуауэ 
къалъытащ. 

Багъым нэмыщI Краснодар щызэуащ 
Къэбэрдей-Балъкъэрым щыщ нэгъуэщI  
спортсменищ. Гугу Мурат къыпэщIэта     

ЩIэныгъэр республикэм и
экономикэм зэрыхуэлажьэр

щыIэщ. «КъБР-м и инновацэ Iуэ ху-
хэм теухуауэ» законыр 2002 гъэм 
къащ тащ, щIэныгъэм щелэжь Iуэ-
хущIапIэу 18 диIэщ, КБР-м и Прави-
тельствэм деж ЩIэныгъэ-техно-
логие зыужьыныгъэмкIэ жылагъуэ 
совет къыщызэрагъэпэщащ. Ауэ 
итIани абы хъер къызэрыпэмы-
кIуэр, хабзэр зэрымылажьэр, щIэ-
ныгъэр производствэм къызэ ры-
щамыгъэсэбэпыфыр болъагъу. 
ЩIэ ныгъэр инновацэ Iэмалхэм тету 
зыщиужьыр тхылъымпIэм и за-
къуэщ, ар хьэрычэт Iуэхум хапщэф-
къым, республикэм и экономикэми 
хуэлажьэркъым. Псоми зэрыфщIэ-
щи, щIэныгъэм и къалэн нэхъыщ-
хьэхэм ящыщ зыщ ар Iуэхум къы-
щыгъэсэбэпыныр. Абы къыхэкIыу, 
экономикэм зиужьын папщIэ, щIэ-
ныгъэм мылъку хэплъхьэн хуейщ. 
Иджыпсту Урысейм и хьэры чэ-
тыщIэхэм щIэныгъэм текIуадэ 
мылъкум и Iыхьэ щанэращ халъ-
хьэр. Адрейхэр бюджетым къы-
хэкIыу аращ. Ауэ хамэ къэрал нэхъ 
ехьэжьахэм ахъшэ нэхъыбэр щIэ-
ныгъэм хэзылъхьэр хьэрычэтыщIэ-
хэрщ. 

Къэбэрдей-Балъкъэрым и щIэ-
ныгъэ IуэхущIапIэхэм ирагъэкIуэкI 
къэ хутэныгъэхэм хагъэхьэркъым 
щIы налъэм и промышленностым, 
мэкъумэш IэнатIэм инновацэ и 
лъэныкъуэкIэ зегъэужьыным теухуа 
Iуэхугъуэхэр. 

КъБР-м и Iэтащхьэм Парламен-
тым Зэрызыхуигъэзам къыщихьа, 
КъБР-м и Iэтащхьэм деж щыIэ 
 Эксперт-аналитикэ советым къи-
гъэува Iуэхугъуэхэр зэфIэхынымкIэ 
къэхутэныгъэ лъэрызехьэхэри диIэ-
къым. КъБР-м Промышленнос тым-
рэ сатумкIэ и министерствэм про-
мышленнэ IэнатIэм и къэгъэ щIэ-
рэщIэныгъэр технологие лъа гэхэр и 
лъабжьу екIуэкIыу щыжаIэми, ЩIэ-
ныгъэ къэхутакIуэ институтхэмрэ 
университетхэмрэ предприятэхэм я 
лэжьыгъэр инновацэхэм тету къы-
зэгъэпэщыным халъхьэIакъым. А 
лъэныкъуэм зи гуащIэ хэзылъхьэу 
плъагъур хамэ къэралхэм щыщ 
къэхутакIуэхэрщ е Урысейм и щIэ-
ныгъэ къэхутакIуэ институт лъэры-
зехьэхэрщ. Ди институтхэм ящIа 
проектхэр къэзыгъэсэбэпыр Къэ-
бэр дей-Балъкъэрым и IуэхущIапIэ 
зыбжанэщ. Апхуэдэуи щIэны-
гъэлIхэмрэ экономикэм и лэжьа-
кIуэхэмрэ я бжыгъэр зэбгъапщэ- 
мэ, Урысейм елъытауэ КъБР-м          
щIэ ны гъэлIхэм  я   бжыгъэр   тIукIэ                 
щы нэ  хъ   мащIэщ. «РИА-Рейтинг» 

агентствэм къигъэлъэгъуа бжы-
гъэхэм тепщIыхьмэ, щIэныгъэ-тех-
никэ зыужьыныгъэмкIэ ди респуб-
ликэм 60-м къыкIэлъыкIуэ увыпIэ 
Урысейм щиубыду аращ. 

Ауэ щыхъукIи, Къэбэрдей-Балъ-
къэрым Iэмал хъарзынэхэр иIэщ. 
Нобэ пандемием къытхуихьа гугъу-
ехьхэр гъэзэкIуэжыным и закъуэ-
къым дызэгупсысын хуейр, атIэ 
дяпэкIэ щыIэну зыужьыныгъэми, 
лъэпкъ проектхэм абы теухуауэ 
къыщыхьа Iуэхугъуэхэр зэрыдгъэ зэ-
щIэнми иужь дитыпхъэщ. Урысей 
Федерацэм и Президент Путин 
 Владимир зэрыжиIам хуэдэу, 
щIэныгъэхэр, технологиехэр, абы-
хэм хэзыщIыкI IэщIагъэлIхэр - ахэ-
ращ ди лъэпкъ проектхэр гъэзэщIа 
хъуным, ди мурад нэхъыщхьэхэр 
зэдгъэхъулIэным къару лъэщ хуэ-
хъунур.

Къыхэгъэщыпхъэщ КъБР-м и щIэ-
ныгъэлIхэм унэтIыныгъэ зэмылIэу-
жьы гъуэхэм епха къэхутэныгъэ 
 хъарзынэхэр зэраIэр, ауэ, ди жагъуэ 
зэрыхъущи, абыхэм республикэм 
щIэупщIэ щаIэкъым. Апхуэдэуи 
 гугъуехь пылъщ щIэныгъэ и лъэны-
къуэкIэ къахутар Iуэхум къызэры-
щамыгъэсэбэпыфым. Щапхъэу 
къэпхьыну урикъунщ иджыблагъэ 
Къэбэрдей-Балъкъэр къэрал уни-
верситетым щекIуэкIа, инновацион-
нэ проектхэм я 14-нэ гъэлъэгъуэ-
ныгъэм щытекIуахэм я проектхэм 
зы предприяти фирми къызэ ры- 
щIэ мыупщIар. 

Республикэм и экономикэ зыу-
жьыныгъэм щIэныгъэ лъабжьэ зиIэ 
проектхэмрэ технологие лъагэ зиIэ 
Iэмалхэмрэ халъхьэфу зрагъэса-
тэмэ,  хэгъэгум къыщIигъэкIыр 
куэд кIэ нэхъыбэ, нэхъыфI хъунут. 
Нобэ еплIанэ промышленнэ рево-
люцэр дуней псом щекIуэкIыу жы-
пIэ хъунущ. Дызэса технологиехэм      
я пIэ къоувэ щIэуэ къежьахэр, псом 
хуэмыдэу интеллект IэрыщI сис-
темэр. Абы къыхэкIыу, апхуэдэ ин-
ститут ди республикэм къыщызэ-
Iуахатэмэ, гугъуехь куэдым я хэ-
кIыпIэ хъунут. 

Къэбэрдей-Балъкъэрым и псэу-
кIэр къызэзыгъэпэщ IэнатIэ псоми 
щIэныгъэр хэмыту экономикэ зыу-
жьыныгъэ иIэныр фIэщ щIыгъуейщ. 
Нобэ зэманым къытхуегъэув бгъэ-
дыхьэкIэщIэхэр. Сыт щхьэкIэ жы-
пIэ мэ, экономикэр къэщIэрэщIэ-
ныр, къыщIэдгъэкIхэм хэгъэхъуэ-
ныр ди къалэн нэхъыщхьэу къонэж. 

Псом хуэмыдэу зи гугъу тщIыхэр 
зэхьэлIар мэкъумэш IэнатIэм къы-
щагъэсэбэпын хуей иджырей агро-
технологиехэрщ. Аращ республи-
кэм и IэнатIэ нэхъыщхьэхэр. Иужь-
рей зэманым гу зылъыттэ мэкъу-
мэш зыужьыныгъэр нэхъри и пэкIэ 
зэрыдгъэкIуэтэфынур иджырей 
щIэ ныгъэ лъабжьэ едгъэгъуэтмэщ. 
Япэ игъэщыпхъэр, дауи, мэкъумэш 
IэнатIэм къыщыщIагъэкIхэм я 
 фIагъыр егъэфIэкIуэнырш, армы-
хъумэ, щIым нэхъыбэ къызэрытет-
хыным дыхущIэкъунракъым. 

Нэхъыщхьэу къонэж а къы-             
щIэ д гъэкIхэр  технологие лъагэхэр 
къэдгъэсэбэпу зыхуей хуэдгъэ зэ-
ныр, тхъумэныр. Ар тхузэфIэкIмэщ 
ди беягъыр мэкъумэш утыку щит-
хьэфынур. Мэкъумэш IэнатIэм 
пэрытхэм жылэфIхэр епту хебгъэ-
сэныр мащIэщ, абы зэрелэжьынур 
ягурыбгъэIуэн хуейщ. Ауэ респуб-
ликэм и мэкъумэш щIэныгъэр мэ-
къумэш IэнатIэм къару хуэхъуа -

къым иджыри. Ар абы къыщагъэ-
сэбэпкъым. 

Къэбэрдей-Балъкъэрым Мэкъу-
мэш IэнатIэмкIэ и министерствэм 
къызэритымкIэ, республикэм Iуэху-
щIапIэ 17 итщ,  ауэ мылъку, техноло-
гие, инфраструктурэ с я  лъэны къуэ-
кIэ къызэгъэпэщакъыми, зызыужьа 
предприятэхэм  ялъэщIыхьэр- 
къым. 

НобэкIэ къапщтэмэ, мэкъумэш 
 IэнатIэм и зыужьыныгъэр куэдкIэ 
елъытащ бжыгъэхэм хуэкIуэным. 
Бжыгъэ технологиехэм АПК-м къа-
руущIэ хилъхьэнущ, зэи ямылъэ-
гъуауэ зригъэужьынущ. Ауэ а Iуэхур 
хуэм дыдэущ зэрыкIуатэр. Дэ щIэ-
ныгъэ къэхутэныгъэхэр, 1T-IэщIа-
гъэлIхэр тхурикъуркъым, абы къи-
щы нэмыщIауэ, фермэ цIыкIу 
зиIэхэр лэжьэкIэм техьэфынукъым. 
Ауэ абы хуэпабгъэр куэдщи, ар 
къыдэхъулIэн папщIэ IэщIагъэлIхэр 
дгъэхьэзырын хуейщ. Абы папщIэ 
мэкъумэш еджапIэ нэхъыщхьэхэм 
къэралым  хуигъэувын хуейщ дыз-
рикъун  IэщIагъэлI  къыщIигъэкIыну. 
КъищынэмыщIауэ КъБР-м Мэ-
къумэш хозяйствэмкIэ, ЦIыхухэр 
егъэджэнымкIэ, щIэныгъэмрэ 
 щIалэгъуалэм я IуэхухэмкIэ, бжы-
гъэр зи лъабжьэ зыужьыныгъэм-              
кIэ министерствэхэр зэгурыIуэу 
АПК-р бжыгъэр и лъабжьэу ща-
щIын, абы зыщрагъэужьын зы  утыку 
яухуэн хуейщ. Абы хуабжьу те лэ-
жьыхьын хуейщ Къэбэрдей-Балъ-
къэрым и щIэныгъэлIхэр. 

2020 гъэ лъандэрэ республикэм 
щолажьэ «Комплексное развитие 
сельских территорий» къэрал 
 программэр. Ар зытещIыхьар къуа-
жэхэм щекIуэкI псэукIэр егъэ-
фIэкIуэнырщ. Мис а Iуэхури хуэны-
къуэщ инновацэ бгъэдыхьэкIэм. А 
псоми къагъэлъагъуэ щIэныгъэм-
рэ техникэмрэ зэдэгъэлэжьэн зэ-
рыхуейр. Мэкъумэш IэнатIэм зезы-
гъэужь щIэныгъэ техникэ Iуэхум 
 теухуа  къэрал  программэм и 
лэжьыгъэр 2030 гъэ пщIондэ зэра-
гъэкIуэтам тепщIыхьмэ, щIы налъэм 
и социально-экономикэ зыужьы-
ныгъэм сэбэп хуэхъун хуейщ. 

Зиужь итыпхъэхэм ящыщщ щIэ-
ныгъэ IэнатIэм щылэжьэнухэр гъэ-
хьэзырын зэрыхуейри. Экономист 
хуэдэу жысIэнщи, щIэныгъэми  хухах 
ахъшэр къомэщIэкI. ЩIэны-
гъэрылажьэхэм я улахуэр мащIэщ. 
Абы щIалэгъуалэр къызэры-
димыхьэхыр и щыщIагъэщ. Ахэр 
 хэгъэгум йокIри, Урысейм и къа-
лащхьэм е къалэ нэхъ инхэм 
лэжьакIуэ макIуэ. Щапхъэу ури-
къунщ ЩIэныгъэхэмкIэ Урысей 
 академием и Къэбэрдей-Балъкъэр 
щIэныгъэ центрым и къудами-          
щым щылэжьэн щIалэгъуалэ зэ-
рахуримыкъур. 

ЩIалэгъуалэм щеджэм деж щы-
щIэдзауэ ялъэгъун хуейщ респуб-
ликэр къазэрыхуэныкъуэр, абы 
сэбэп зэрыхуэхъуфынур. Абы къы-
хэкIыу щIэныгъэмрэ производст-
вэмрэ Iэмал имыIэу зэпхауэ щы- 
тын хуейщ. ЩIалэгъуалэр иджырей 
Iэмэпсымэхэм хуэгъэсэн, щIэны-
гъэм дегъэхьэхын хуейщ. ЩIэны-
гъэм и Iулыджыр ирипIэтыфынущ 
щIэныгъэлI ныбжьыщIэ нэхъыфI-
хэм папщIэ КъБР-м и Iэтащхьэм и 
саугъэт бгъэувмэ. 

ЗэрыжытIащи,КъБР-м и экономи-
кэм зэрызиужьын Iэмал нэхъыщ-
хьэу щыIэр щIэныгъэрщ. Нэрылъа-
гъущ республикэм и экономикэм 
 инновационнэ-технологие зыу жьы-
ныгъэ зэригъуэтыфынур. А Iэмалыр 
зыIэщIэбгъэкI хъунукъым. АбыкIэ 
сэбэп хъунущ хэгъэгум я экономи-
кэм зегъэужьыным епхауэ щIэ-
ныгъэ унэтIыныгъэхэм зегъэуб гъу-
нымкIэ федеральнэ программэр. 

ТАУ  Пщыкъан, 
РАЕН-м и академик, 

УФ-м щIэныгъэхэмкIэ
щIыхь зиIэ и лэжьакIуэ. 

Махуэшхуэм ирихьэлIэу

«ПсэупIэхэмрэ къалэ зэIузэпэщыгъэмрэ» лъэпкъ 
проектым хиубыдэу Бахъсэн къалэм зыхуей щы-
хуагъэзащ Лениным и проспектымрэ Революцион-        
нэ уэрамымрэ тет фэтэрхэм я бжэIупэхэмрэ щIыпIэ 
администрацэм и хъуреягъымрэ.

«КЪАЛЭМ и теплъэр егъэфIэкIуэн» лъэпкъ проектым 
хиубыдэу а унэ зэтетхэм я бжэIупэхэм асфальтыр щIэуэ 
тралъхьащ, тетIысхьэпIэхэр щагъэуващ, жэщ уэздыгъэ-
хэр щыпагъэнащ. 

Бахъсэн къалэм дэт курыт еджапIэу 6-м физикэмкIэ, 
хи миемкIэ, биологиемкIэ дерсхэр щрагъэкIуэкI пэшхэр 
иджырей мардэхэм тету зыхуей щыхуагъэзащ «ЩIэ-
ныгъэ» лъэпкъ проектымкIэ. Абыхэм иджы щола жьэ 
щIэныгъэмрэ технологиемкIэ центрхэр. Апхуэдэ центр-
хэр къыщызэIуахащ Ислъэмей  дэт  2-нэ, ХьэтIохъущы-
къуейм дэт 2-нэ, 3-нэ, Къулъкъужын Ип щэм дэт 1-нэ, 
2-нэ, Кыщпэк дэт курыт школхэм. Бахъсэн щIыналъэм и 
мылъкум къыхэкIыу а ухуэныгъэхэм трагъэкIуэдащ сом 
1 мелуанрэ мин 800-рэ.

Къулъкъу жын Ищхъэрэм гъуазджэм щыхуагъасэу           
сабий еджапIэм иджыри зы унэ щIэуэ къыгуащIыхьы-
жащ «Щэнхабзэ» лъэпкъ проектым хиубыдэу. УнэщIэм 
хэтщ актовэ зал ин, зытIэщIыпIэ, зыхуеину псомкIи 
къызэгъэпэща пэшу 8: хореографиемкIэ, макъамэмкIэ, 
уэрэд жыIэнымкIэ, художественнэ дерс хэмкIэ. Яубла 
ухуэныгъэм и фIыгъэкIэ сабийуэ школым екIуалIэм я 
бжыгъэм хэхъуэ зэпытщ.

ШЭРЭДЖ Дисэ.

хэр, псыр зрикIуэ бжьамийхэмрэ псы зэб-
грытыкIыпIэхэмрэ зыхуей щыхуагъэзащ. 
Иджыпсту ЩоджэнцIыкIум и уэрамым,           
«Урысейм и пощт» IуэхущIапIэм щегъэ-
жьауэ, гъуэгу лэжьыгъэхэр къыщрахьэлIэ: 
ас фальтыр трагъэкъэбзыкIауэ мывэ                  
кIэщхъыр тракIутэ. Лениным и проспек-
тым,  Нэгумэм и уэрамым къыщыщIэдзауэ 
 Осе тинскэ уэрамымкIэ кIуэцIрыкIыу, уэш-
хып сыр зрикIуэ кIэнауэхэр къы  ща гъэ-
щIэрэщIэж,  ток  кIапсэхэр  щызэра -                           
хъуэкI.

ЩоджэнцIыкIум и уэрамыр иджырей 
мар дэхэм тету зэIузэпэщ щIыным ехьэлIа 
лэжьыгъэ псори 2022 гъэм и шыщхьэуIу 
мазэм зэфIэкIынущ.

ЛЪОСТЭН  Музэ. 

Гъэм и кIыхьагъкIэ
уриплъэжмэ 

«Омикрон» штамм
лIэужьыгъуэщIэр

хузэщIэмыкъуэу щытщ. 
Ауэ сымаджэ хъуахэм 
 яхэт къым зи температурэр 
лъагэу дэкIуея, щхьэуз 
зиIэ. Псчэ къариту игъэт-
хьэу сыхахэри мащIэ ды-
дэщ. Уз зэрыцIалэхэмрэ 
мик робиологиемкIэ Габ-
ричевскэ Георгий и цIэр 
зезыхьэ щIэныгъэ-къэху-
такIуэ институтым и лэ жьа-
кIуэхэм зэрыжаIэмкIэ, 
штам мыщIэр сабийхэм 
щеуа лIэкIэ, я щIыфэм 
плъы жьыгъэр къытрепхъэ. 
Мыр иджыри къыздэсым 
коронавирусым дамылъэ-
гъуа нэщэнэу щIэуэ къаху-
тахэм ящыщщ. «Омик-            
ро н»-р къызэузахэм я про-
цент  15-м узыфэр ап хуэ дэу 
ящIэ кIащ.

«УнэтIыныгъэ» щIэныгъэ 

центрым и унафэщI Се-
мёнов Александр зэрыт-
ригъэчыныхьымкIэ, Афри-
кэм къыщежьа лIэужьы-
гъуэщIэр коронавирусым и 
адрей штаммхэм мащIэ 
дыдэщ къазэ рыщ хьэ щы-
кIыр. Апхуэдэу щыт пэтми, 
псори зэакъылэгъущ шта-
ммыщIэр цIыхум игъэ-
хыщIэу зэремыгуауэм, Iэп-
кълъэпкъыр зытет щыты-
кIэ къызэрыкIуэм тришу 
 гъейшей зэримыщIым.

Мысыхьэтым къызэра-
хутамкIэ, Урысейм щыщу 
коронавирусым и лIэужьы-
гъуэщIэр цIыху 16-м еуэ-
лIащ. Ахэр псори Африкэ 
Ипщэ Республикэм зы-
гъэп сэхуакIуэ кIуахэм 
ящыщщ.

ШУРДЫМ Динэ.

лъых ъуэнуи зэман диIэжкъым - вирусыр 
здынэмыса щIыпIэ щыIэжкъым, ар 
цIыхум и узыншагъэм йогуауэ, сыма джа-
пIэм къримыгъэкIыу куэд дыдэ тIэщIех. 
Фызэгупсысынур аращ, узыфэм къыт-
хуихь хэщIыныгъэхэрщ. Зыужьыжы-
гъуейуэ фIэкIа фIырыфIкIэ узыIэщIэ мыкI 
коронавирусым ублэзышынур вакци-
нэращи, унагъуэхэм зэгурыIуауэ зыхев-
гъалъхьэ, фи Iыхьлыхэри абы къыхуев-
джэну сыныволъэIу. Узыншагъэр псом 
 нэхърэ нэхъапэщ», - жиIащ Къэзан Заур.

Вакцинэр зыхрагъэлъхьэну, абы щы-
мыщтэну икIи дзыхь хуащIыну къыхура-
джэу зэIущIэм къыщыпсэлъащ Бахъсэн 
щIыналъэм ис щэнхабзэм и лэжьакIуэхэр. 
ЦIыхухэр нэхъри трагъэгушхуэн папщIэ, 
абыхэм я гъэсэн ныбжьыщIэ цIыкIухэр 
зыхэт концерт хъарзынэ къызэрагъэпэ-
щащ.

ЗэIущIэм хэтахэм коронавирусым узэ-
рыпэщIэтынумрэ вакцинэмрэ теухуа жы-
лэузэщI тхылъхэр хуагуэшащ.

Тыжьейдэсхэм драгъэкIуэкIа жы лэу-
зэщI лэжьыгъэм хуэдэ Бахъсэн щIына-
лъэм и къуажэ псоми къыщызэра-
гъэпэщ. Иджыпсту щIыналъэм вак-
цинэр щыхебгъалъхьэ  хъуну пункт 11 
щыIэщ, цIыху мин 16-м  щIигъум мастэ 
зыхрагъэлъхьагъэххэщ.

ТАБЫЩ  Мурат.

Узыншагъэр 
нэхъапэщ

ЩIалиплIми  текIуэныгъэ  къытхуахь
Ук раинэм къикIа Микуцэ Дмитрий еща- 
нэ  раундыр екIуэкIыу зитын хуей хъуащ, 
ди лъэпкъэгъум абы и пщэр фIи-
къузыкIри. 

КъыкIэлъыкIуэу октагоным къихьа КIуэ-
кIуэ Мухьэмэдрэ Тюмень щыщ Гордеев 
 Павелрэ. Судьяхэр зэдэарэзыуэ абыхэм я 
зэпэщIэтыныгъэм бахъсэндэсыр щыте-
кIуауэ къалъытащ. 

Мэш Ислъам къыпэщIэтащ Брази -                                
лием къикIа Силвэ Клеверсон. ЗэIущIэм 
щынэхъыфIам теухуауэ судьяхэм еплъы- 
кIэ зэхуэмыдэ хуаIащ. АрщхьэкIэ нэхъы-              
бэр адыгэ щIалэм и телъхьэ хъуащ икIи 
текIуэныгъэр къыхуагъэфэщащ. 

Къэбэрдей-Балъкъэрым и щIыхьыр 
 яхъумэу утыкум ихьа адыгэ щIалиплIми 
те кIуэныгъэ зыIэрагъэхьауэ къекIуэлIэ-
жащ. 

ЖЫЛАСЭ  Замир. 

